
1.Кереш.
     Бу проект эзләнү-тикшеренү эше. Тикшеренү эше барышында төп бурыч 
куелды: Сугышның кырыс чынбарлыгын, халкыбызның сугыш кырларындагы батырлыгын, патриотизмын һәм милли горурлыгын күрсәтү.
Эшнең максатлары билгеләнде:
1.”Батырлык” төшенчәсен аңлату. Муса Җәлилнең шигыре ярдәмендә батырлык үрнәкләре бирү.
2.Сугыш ветераннарына хөрмәт-ихтирам хисләре, кешелеклелек сыйфатлары, җаваплылык хисе тәрбияләү.
3.Сәламәт, тыныч яшәүнең әһәмиятенә игътибарны арттыру. 
      Бу эшемне язганда Муса Җәлилнең “Батырлык турында” дигән шигырен төп нигез итеп алдым, Рафаэль Мостафин, Сухомлинский кебек күренекле шәхесләрнең хезмәтләреннән файдаландым.
         Нәрсә соң ул батырлык? Батырлык ул кешеләрне бик авыр очракларда коткару. Сугыш вакытында да кешеләр бик күп батырлыклар эшләгәннәр.      “Батырлык – и. 1)Батыр булу сыйфаты, курыкмаучанлык, кыюлык. 2)“Батырчылык, тәвәкәллек” дигәнне аңлата аңлатмалы сүзлектә. (134б., 1том) Аның төп мәгънәсен һәркем үзенең тормышка карашларыннан чыгып, үзенчә аңлый. Ә шулай да, батырлык ул, мөгаен, гадәти күзлектән караганда һич кенә дә кеше башкара алмастай эшне башкарудыр. Ул кешедән чиксез ихтыяр көче, тәвәкәллек, үз-үзеңне аямауны таләп итә.
 2.Төп өлеш.
2.1.Халкыбызның патриот шагыйре Муса Җәлилнең бөтен иҗаты - батырлык үрнәге. Аның иҗатын белмәгән, көчле рухына сокланмаган кеше юктыр. 
    Муса Җәлил – ялкынлы шигырьләр язган шагыйрь дә, туган иле өчен көрәшкән көрәшче дә, үлемне батыр каршы алган каһарман да. Аның исеме дөньяда үзенең Ватанына , үз халкына тугърылыклы булуның гүзәл символына әйләнде. 
2.2. Муса Җәлилнең “Батырлык” шигыре
 “Беләм, егет, синең җырыңда
Күп илеңә сөю, якынлык.
Тик әйт: авыр сугыш елында
Син күрсәттең нинди батырлык?...” [8;131]
 Батырлык эшләү өчен нинди сыйфатлар кирәк? Әлбәттә, кыю, көчле, тәвәккәл, акыллы, тырыш, зиһенле, игътибарлы, җитез булу кирәк. Туган илеңне ярату, аны бернәрсәгә дә алыштырмау, соңгы тамчы каныңны җәлләмичә илең өчен көрәшү – менә шул ул батырлык. Шагыйрьнең түбәндәге шигырь юлларында да бу турыда әйтелә.
“...Син бастыңмы сафка кыенлык,
Кайгы йөген илең тартканда?
Кыенлыкта күренә кыюлык,
Ил батырны сыный батканда...” [8;131]
Шагыйрь Муса Җәлил үзенең бөтен гомерен туган иленә, туган халкына багышлады. Аның бөтен тормышы — героик тормыш ул. “ Батырлык турында ” шигырендә туган халкының азатлыгы өчен көрәштә үзен корбан итәргә әзер торган көрәшче ир - егет образы тудыра, үзе дә иле өчен, халкы өчен соңгы сулышына кадәр аяусыз көрәшә.
“...Ирлек сорый көрәш егеттән,
Ирешер өчен бөек өмиткә.
Ирек китәр, качсаң ирлектән, 
Ирлек белән иреш иреккә...” [8;131] - диеп көрәшче образына мөрәҗәгать итә. Батыр чын ир-егетләр генә бу сугышта теләкләренә ирешерләр, ирек яулап алырлар дигән төпле киңәш бирергә тели автор. 
Патриот шагыйрь фашист тоткынлыгына эләгеп тә рухи ныклыгын югалтмый, курку белмичә дошманга каршы көрәш алып бара.
Бөек Ватан сугышы башлангач, Муса Җәлил ,беренчеләрдән булып, сугышка китә. Ләкин 1942 елның июнендә шагыйрь Волхов фронтында каты сугышлар вакытында яралы хәлендә дошман капкынына эләгә.
Шагыйрь әсирлектә дә көрәшне туктатмый. Яшерен оешмага керә, иптәшләренең рухын күтәрә, аларны да көрәшкә өнди. Төрмәдә чагында да бирешми, күз яшен чыгармый, дошманына коткаруын теләп ялвармый, шигырендәге көрәшче образына барлык ир-егетләрне уйландырырлык сорау бирә:
“...Коткарырмы ялыну, елаулар,
Тоткын итсә дошман йөрәкне?
Буа алмас ләкин богаулар
Кылыч йөртә белгән йөрәкне...” [8;131]
Ул халык эше өчен көрәшергә биргән антын тиңдәшсез батырлык, искиткеч ныклык белән үти, үз халкының азатлыгы өчен соңгы тамчы канынача сугыша. Гүзәл тормышын ул туган иле өчен корбан иткәнлегенә нык ышанган хәлдә төгәлли.
“...Ни мәгънә бар эзсез яшәүдә,
Түбәнлектә, тарлык, кимлектә?
Яшәү хозурлыгы хөрлектә, 
Гомер озынлыгы ирлектә...” [8;131] - дигән көчле рухлы шигырь юллары белән батыр көрәшчене үзеңнән соң эз калдырырга, алга барырга, бирешмәскә әйди. Ил өчен эшләгән батырлыкларны кайчан да булса күрерләренә ышана шагыйрь. Ил өчен соңгы тамчы кан да җәл булмавын белдерә. “...Ил онытмас, бирсәң каныңны, Ватан өчен изге көрәшкә...”,  дип рухландыра батыр көрәшчеләрне герой-шагыйрь. Үзеңнән соң эзең калсын ди автор “Батырлык” шигырендә. Халык искә алырлык, изге гамәлләр кылырга чакыра. 
     Бөек Ватан сугышы елларындагы батырлардан Фатих Кәрим, Абдулла Алиш, Муса Җәлил, Газинур Гафиятуллин, Александр Матросов һәм башкалар олы батырлыклары белән танылганнар.
“...Батыр үлә, үлмәс ат алып,
Батырлыклар белән макталып,
Исемең калсын, үзең үлсәң дә,
Тарихларда укып ятларлык.” [8;131]
    2.3. Әлбәттә, сугыш аяусыз. Ул беркемне дә аяп тормый. Сугыш дигән сүзне әйтү белән нәрсә күз алдына килә? Күз яше, бәхетсезлек...Минем дә әлеге дәһшәтле сугышта карт бабам катнашкан. 
     Минем карт бабай – Бөек Ватан сугышы ветераны. 
      Һәр ветеранның сугыш еллары турында үзенең истәлеге, хәтергә мәңгегә уелып калган хатирәсе була. 
      1923 нче елның 1 июлендә Ләшәү Тамак авылында туган Бәйрәмов Барый Вәли улы сугышка алынгач Арзамаста танк училищесында укый, аннары сугышка керә.
       1944 нче елны Сандомир шәһәрен азат иткәндә янган танк эчендә кала. Стрелок – радист Якупов Мөхтәсар дөрләп янган танк эченнән өстерәп алып чыга һәм госпитальгә озата. 
      Ветеран истәлекләреннән:
      “ Миңа беренче танк армиясенең  31 нче корпусы составында шактый озын фронт юлларын узарга туры килде. Бу корпусның даны еракларга таралган иде. Батырлык өчен ул Кызыл Байрак, Суворов һәм Кутузов орденнары белән бүләкләнде, Польшаның Сандомир юнәлешендә сугышларда аерылып торганы өчен аңа Висла исеме бирелде.
    1944 елның эссе июль көннәре. Ә танкистларга аннан да эссерәк. Сандомир шәһәрен азат итү һөҗүменә керешер алдыннан безнен лейтенант Григорьев командалыгындагы экипажны уң як флангта сугышчан каравылда калдырдылар. Дошман шактый хәлсезләнсә дә, аны тар-мар итү өчен күп көч, тәвәкәллек кирәк иде әле. Җитмәсә, бу плацдармда безнең төп көчләрне камап алу куркынычы туды.
    Немецлар көч өстенә көч, техника өстенә техника кертеп тордылар. Ут өермәсе бер генә минутка да кимемәде. Безнең 4 кешелек Т-34 экипажы, 9 автоматчы-танк десанты белән бергә, берничә контратаканы кире какты. Снаряд, пулемет уты белән белән дошманның күпсанлы пехотасын кырып салды, бер “Тигр”ын юк итте. Шушы һөҗүмдә, безнең гаскәрләр плацдармны шактый киңәйтеп, немецларның чолгап алу планын өзделәр. Шулай итеп, Сандомир шәһәренә һөҗүм итү өчен уңай шартлар тудырылды.
    Тик сугыш корбансыз булмый. Атакаларның берсендә дошман, фауст патрон белән атып, безнең танкны яндырды. Минем бөтен тән пуля ярчыклары белән яраланды, ут ялкыны бер як яңакны яндырып алды. Контузия алып, аңымны югалтканмын. Мине шунда стрелок-радистыбыз Мөхтәсәр Якупов дөрләп яна башлаган танктан өстерәп алып чыккан һәм госпитальга озаткан.
Плацдармда сугышта күрсәткән хезмәтләрем өчен мине хөкүмәтебез 1944 елның 2 августында икенче дәрәҗә Ватан сугышы ордены белән бүләкләгән. Тик мин аны вакытында ала алмадым. Ул иясен нәкъ 40 елдан соң гына тапты.
Гомер уза. Әмма изгелек онытылмый, фронт юллары, сугышчан дуслар истән чыкмый. Мин дә гомерем өчен бурычлы сугышчан дустым, үлемнән коткаручым Мөхтәсәр Якуповны озак эзләдем. Тик аның турында да бик аз – бары Себер татары булуын, сугышка кадәр Иркутск ягында яшәгәнлеген белә идем. Җиңүнең 40 еллыгы якынлашкан көннәрдә Иркутск өлкәсенең 23 районы газетасына да бер үк эчтәлектәге 23 хат җибәрдем. Көннәрнең берсендә шушы өлкәнең Черемхово шәһәреннән хат килеп төште. Мөхтәсәр Якуповтан дигән сүзләргә күзләр ышанмады. Икенче хатта фоторәсемен сорап алдым. Шул көннән соң ике арада хатлар өзелмәде.»
      Батырларның исемнәре халык хәтеренә, китапларга, мәрмәрләргә уелып язылган. Аларның һәрберсен хөрмәтләп искә алабыз. Сугыш вакытында әби-бабайларыбызның күрсәткән батырлыклары белән горурланып яшик. Сугыш ветераннарын онытырга безнең хакыбыз юк!
     3. Йомгаклау. 
      Муса Җәлил – татар әдәбиятының гына түгел, бөтен ил әдәбиятының горурлыгы һәм даны.” Моабит дәфтәрләре “ белән милли шигъриятне дөнья киңлекләренә чыгарган, үзеннән соңгы буыннарга үлмәс иҗат калдырган, Ватан азатлыгы хакына газиз җанын биргән көчле рухлы шәхес ул. 
         Димәк, Муса Җәлил – татар халкынын бөек шәхесе, горурлыгы. Киләчәктә атаклы әдибебез иҗатының тагын да кызыклырак, үзенчәлекле яклары ачылыр, иҗаты тагы да ныклап тикшерелер һәм халык арасында игътибар казаныр дип ышанасы килә.
         Муса Җәлилнең исемен халкыбыз мәңгеләштерде. Казандагы Татар дәүләт опера һәм балет театры Муса Җәлил исемен йөртә. Шагыйрьгә Казанда һәйкәл куелды, Муса Җәлил музее эшләп килә. Шагыйрьгә багышлап романнар, поэмалар, опера, җырлар, сынлы сәнгать әсәрләре иҗат ителде. Герой – шагыйрь Муса Җәлилнең иҗаты белән кызыксынучылар күп булса, аның исеме дә, ялкынлы үлмәс шигырьләре дә мәңге яшәр!
        Шагыйрь һәм аның иптәшләренең батырлыгы безнең йөрәкләрдә мәңге онытылмас, чөнки тарихыбызны, илебез азатлыгы өчен көрәшкән батырларыбызны онытырга хакыбыз юк. Дәһшәтле сугыш еллары турында хатирәләрне, истәлекләрне безнең буын да белергә тиеш.
          Шушы максаттан чыгып мин үземнең сыйныфымда сораштыру уздырырга булдым. Аларның “батырлык” төшенчәсен ничек аңлаулары белән кызыксындым. Батырлыкны һәрбер кеше үзенчә аңлый. Минем сыйныфымда 30 укучы укый. Шуларның унысы дусларына булышуда, бишесе эт, песи балаларына ярдәм итүдә, алтысы әби-бабайларга яхшылык эшләүдә, ә калган сигезе һәм мин илебез азатлыгы өчен көрәшкән халкыбызда күрә.  Бу сорау буенча узебезнең укытучыларыбызга да мөрәҗәгать иттем. Алар Бөек Ватан сугышы елларындагы батырлардан Фатих Кәрим, Абдулла Алиш, Муса Җәлил, Газинур Гафиятуллин, Мулланур Вахитов, Александр Матросов һәм сугыш ветераннарының олы батырлыклары белән аңлатып күрсәттеләр. Василий Александрович Сухомлинскийның “Батырлык – ул әхлаклылык һәм ихтыяр көче, алар һәр кешегә билгеле бер очракта гына түгел, ә көндәлек тормышта, эштә дә кирәк”. [5;95]- дип язганлыгын да әйтеп киттеләр. 
         Әлеге хезмәтемне түбәндәге мәкаль белән тәмамлыйсым килә: “Батыр үзе өчен туар, иле өчен үләр”

